
ІДЭЙНА-ПАЛІТЫЧНЫЯ ЗАХАДЫ КАМАНДАВАННЯ ЗАХОДНІМ ФРОНТАМ  
ПА ЎМАЦАВАННІ БАЯЗДОЛЬНАСЦІ ЧЫРВОНААРМЕЙЦАЎ У 1920 Г. 

У артыкуле асвятляюцца асобныя аспекты ідэйна-палітычнай работы камандавання Заходня-
га фронту і органаў Савецкай улады па ўмацаванні баяздольнасці Чырвонай Арміі. У асноўнай 
частцы характарызуюцца мерапрыемствы, здзейсненыя ваенным камандаваннем разам з мясцо-
вымі рэвалюцыйнымі камітэтамі, па ідэйным выхаванні байцоў Чырвонай Арміі, аказанні дапа-
могі  іх сем’ям, а таксама барацьбе з дэзерцірствам у прыфрантавой зоне.  

Certain aspects of ideological and political work on fighting capacity consolidation of the Red Army 
which was carried out by Western Front Headquarters and Soviet government bodies. The main part of the 
article characterizes measures by the command together with local revolutionary committees on ideological 
education of Red Army men, giving help to their families, fighting with desertion in the front-line area. 

Уводзіны. У савецкай гістарыяграфіі тэма 
ідэйнага-маральнага стану чырвонаармейцаў За-
ходняга фронту напярэдадні і ў час вызначаль-
ных баёў з польскімі захопнікамі ў 1920 г. ас-
ветлена з партыйна-класавых пазіцый і даволі 
аднабакова. Апошнія творы І. М. Ігнаценкі [1] і 
А. П. Грыцкевіча [2], хоць і пазбаўлены азнача-
ных хібаў, але таксама не даюць поўнага ўяў-
лення аб захадах ваеннага камандавання і пад-
парадкаваных яму цывільных уладных органаў 
па ўмацаванні баяздольнасці чырвонаармейцаў.    

Асноўная частка. У 1920 г. пасля разгро-
му арміі Дзянікіна пагроза аднаўлення вайны з 
палякамі нямоцна непакоіла савецкі ўрад. Ма-
ла таго, бальшавіцкія лідэры ўбачылі ў ёй маг-
чымасць ажыццяўлення ідэі сусветнай рэвалю-
цыі. З гэтай нагоды роля Заходняга фронту ў іх 
стратэгічных планах толькі ўзрасла. Арганіза-
цыя і каардынацыя захадаў па яго ідэйна-палі-
тычным умацаванні здзяйснялася Рэвалюцый-
нымі ваеннымі саветамі (РВС) фронту і армій. 
Азначаным РВС падпарадкоўваліся цывільныя і 
вайсковыя ўстановы прыфрантавой Беларусі [3, 
с. 251], камітэты РКП(б) усіх узроўняў, а такса-
ма ЦК Камуністычнай партыі Літвы і Беларусі. 

Як і раней, ідэйнае ўздзеянне на чырвонаар- 
мейцаў адбывалася праз арганізаваныя палітра-
ботнікамі гутаркі, лекцыі, мітынгі. Без уліку 
сталічных выданняў на Заходнім фронце і ў ты-
ле распаўсюджваліся «ЗапфронтРОСТА», «Во-
ин революции», «Звезда» (з 8 чэрвеня – орган 
Палітаддзела фронту), «Красноармеец», «Крас-
ный трубач» і інш. На ідэйнае забеспячэнне на-
ступальнай аперацыі Чырвонай Арміі былі 
«мабілізаваны» губернскія і павятовыя  газеты.   

У 1919 – пачатку 1920 г. усе «чырвоныя» 
прапагандысты і агітатары, партыйна-савецкія і 
вайсковыя органы друку канцэнтравалі ўвагу 
байцоў, камандзіраў і свядомых грамадзян на 
справядлівым з боку Савецкай Расіі характары 
вайны з «буржуазна-памешчыцкай» Польшчай.  
«Трэба так наладзіць агітацыю, – казаў старшы-
ня РВС РСФСР Л. Троцкі, – каб кожны чырво-

наармеец зразумеў, што зрабіў савецкі ўрад для 
таго, каб пазбегнуць вайны, і каб ён ясна адчуў, 
што ўся адказнасць за маючую адбыцца крыва-
вую барацьбу цалкам кладзецца на польскую 
буржуазную шляхту» [4, с.  49].  

Справядлівы характар вайны мусіў перака-
наць чырвоных байцоў у высакароднасці сваёй 
місіі па вызваленні Беларусі, Літвы і Польшчы 
ад «буржуазнай шляхты» і тым самым узняць іх 
баявы дух [5, с. 376]. 

Выкананню задач, ускладзеных на  Заходні 
фронт, ускосна спрыяла тая бальшавіцкая літа-
ратура, якая распаўсюджвалася ў зоне дыслака-
цыі польскіх войск. Толькі са студзеня па сака-
вік 1920 г. сродкамі авіяцыі туды было дастаў-
лена 183 найменняў газет, лістовак, часопісаў і 
брашур тыражом 3 174 894 экз. [6, с. 38]. Частка 
іх распаўсюджвалася з дапамогай адмысловых 
артылерыйскіх снарадаў і нават cялянскіх дзя-
цей [7, с. 31], [3, с. 424]. Галоўнакамандуючы 
ўзброенымі сіламі РСФСР С. Каменеў адзначаў 
вялікі плён гэтай працы, калі падчас ліпеньскага 
наступлення войск Заходняга фронту дзве літоў-
ска-беларускія і 8-я пяхотная дывізіі праціўніка 
апынуліся распрапагандаванымі і не здолелі 
аказаць ім істотнага супраціўлення [8, с. 8].  

Але, як правіла, узровень дэмаралізацыі па-
лякаў значна перабольшваўся. Як вынікала з 
друку, паводзіны праціўніка ў адносінах да па-
лонных чырвонаармейцаў і беларускіх парты-
зан, а таксама мірнага насельніцтва характары-
заваліся як жорсткія, нават зверскія [9] і не вы-
яўлялі прыкмет разлажэння.   

Бальшавіцкая літаратура, прызначаная для 
распаўсюджання на савецкай і падкантрольнай 
палякам тэрыторыі Беларусі, друкавалася на рус-
кай, польскай, літоўскай і, у найменшай колькас-
ці, беларускай мове [10]. Паказальна, што напярэ-
дадні наступлення Чырвонай Арміі перад началь-
нікамі палітаддзелаў дывізій ставілася задача, каб 
кожны палітрук меў пры сабе сумку або мех з поль-
скімі і рускімі лістоўкамі [5, с. 376]. Відавочна, 
што палітаддзел фронту на чале з А. Мясніковым 

нячаста звяртаўся да беларусаў на іх мове. Так, 
пасля вызвалення Слоніма рэўкам выдаў зварот да 
гараджан на рускай і яўрэйскай мовах [11]. 

У цэлым, бальшавіцкая прэса Заходняга 
фронту ў сукупнасці з іншымі формамі ідэйнага 
ўздзеяння фармавала асобу чырвонаармейца як 
абаронцы Савецкай Расіі, вызваліцеля польскіх 
братоў па класу, змагара за сацыялістычную Поль-
шчу і сусветную рэвалюцыю. Іншая справа, што 
мясцовыя палякі не заўсёды падзялялі мэты сваіх 
вызваліцеляў. Так, газета «Правда» адзначала, што 
на Віцебшчыне «польскае насельніцтва да герояў 
Чырвонай Арміі ставіцца варожа ...палякі ўсё ха-
ваюць і часам атручваюць ваду» [12]. 

Гэтая акалічнасць павінна была насцяро-
жыць Савецкі ўрад яшчэ да перасячэння Чыр-
вонай Арміяй «лініі Керзана».  Але ідэя Савец-
кай Польшчы здавалася блізкай да ажыццяў-
лення. «Сваю галоўную задачу, – пісаў М. Ту-
хачэўскі, – выхаваць чырвонаармейца, які ідзе ў 
межы чужой дзяржавы, як інтэрнацыяналіста, 
палітаддзелы ў значнай ступені выканалі...» 
[13]. Але ў межах Польшчы з’яўленне Чырво-
най Арміі было ўспрынята мясцовым насель-
ніцтвам «як напад брусілаўскіх маскалёў». 
Удзельнік паходу на Варшаву В. Путна пісаў, 
што польскі ўрад, «скарыстаўшы яшчэ моцные 
рэшткі ранейшай нацыянальнай нянавісці да 
“маскалёў”, стварыў незвычайны ўздым поль- 
скага патрыятызму» [14]. Сапраўды, па словах 
члена РВС РСФСР Гусева, «ваявала не сацыя-
лістычная Расія супраць імперыялістычнай Поль- 
шчы, а рускі народ супраць палякаў» [15].     

Па розных прычынах добраахвотніцкі рух не 
зрабіўся істотнай крыніцай папаўнення байцоў 
Заходняга фронту, таму самым дзейсным срод-
кам былі мабілізацыі ваеннаабавязанага насель-
ніцтва, галоўным чынам, сялян. Іх нежаданне 
ваяваць па ідэйных, эканамічных, маральных і 
іншых прычынах прыводзіла да канфлікту з Са-
вецкай уладай і як сродку пазбегнуць пакаран-
ня – да пераходу на нелегальнае становішча. 
Такім чынам, для ваенных і цывільных улад ба-
рацьба з дэзерцірствам з’яўлялася важным на-
прамкам дзейнасці па ўмацаванні фронту.  

У пачатку 1920 г., нягледзячы на жорсткія 
рэпрэсіі, у прыфрантавой Беларусі налічвалася 
шмат дэзерціраў. Толькі ў Быхаўскім пав. іх коль- 
касць перавышала 10 000 [16]. Пасля таго, як 
Польшча аднавіла баявыя дзеянні, для Савец-
кай улады іх існаванне ў тыле рабілася ўсё 
больш нецярпімым. Таму 12 мая Савет Працы і 
Абароны ўсталяваў 7-дзённы тэрмін дабрахвот-
най яўкі дэзерціраў, пасля якога яны і нават іх 
сем’і падвяргаліся рэпрэсіям. З гэтай нагоды 
ўсімі камісіямі па барацьбе з дэзерцірствам 
(камдэзы) было распаўсюджана 13 найменняў 
лістовак у колькасці 792 030 экз. [17]. 

24 мая начальнік Палітычнага аддзела  
16-й арміі Р. Пікель загадаў узмацніць барацьбу 
з дэзерцірамі, «каб франтавыя часці маглі ад-
чуць, што тыл у іх зусім забяспечаны і надзей-
ны» [4, с. 306]. У выніку распачатай ў Аршан-
скім, Быхаўскім, Горацкім, Магілёўскім, Рага-
чоўскім, Чаўскім і Чэрыкаўскім пав. аперацыі 
былі затрыманы 10 357 чалавек [18]. 

Значную ролю ў азначанай барацьбе адыграў 
загад камандуючага фронтам М. Тухачэўскага ад  
6 чэрвеня аб канфіскацыі маёмасці ў тых, хто 
ўхіліўся ад прызыву або не з’явіўся ў камдэз, і яе 
перадачы «сем’ям сумленных чырвонаармейцаў у 
іншыя воласці і паветы»  [19]. Пастаўленая 13 чэр-
веня камандуючым 16-й арміяй М. Салагубам пе-
рад рэўкамамі задача барацьбы з дэзерцірамі як 
«свядомымі ці бессвядомымі здраднікамі Чырво-
най Арміі» ўраўноўвалася з баявой [3, с. 328]. На 
вяртанне дэзерціраў была скіравана няспынная 
кампанія ў прэсе. Змест матэрыялаў на гэты конт 
быў самым разнастайным – ад іх асуджэння да 
заклікаў  пайсці на фронт і тым скупіць сваю віну.  

У выніку ўсіх метадаў уздзеяння колькасць 
явак у камдэзы значна ўзрасла. Так, да сярэдзі- 
ны чэрвеня з 24 615 дэзерціраў, улічаных у раё- 
не 16-й арміі, добраахвотна з’явіліся 14 258 ча- 
лавек [19]. Паводле загаду камандуючага фрон-
там № 1425, усе астатнія дэзерціры, якія адмо-
віліся вярнуцца ў часці, у выпадку затрымання 
падлягалі суду Рэўтрыбунала на ўмовах ваен-
нага становішча, г. зн. расстрэлу [20]. 

Падрыхтоўка да летняга наступлення, акрамя 
іншага, запатрабавала масавага папаўнення «ўсіх 
часцей Захфронту мясцовым, г. зн. у большасці 
беларускім насельніцтвам, – пісаў С. Каменеў. – 
Для гэтай мэты мы вымушаны былі выкарыстаць 
вялікую колькасць мясцовых дэзерціраў. ...Усе 
гэтыя дэзерціры ў поўнай меры скупілі сваё 
злачынства сваімі паводзінамі і баяздольнасцю ў 
барацьбе з арміяй белапалякаў. Для іх задачы 
Чырвонай Арміі і мэта яе барацьбы аказаліся 
больш зразумелымі і блізкімі, чым мэты іх няпро-
шаных «вызваліцеляў»  [8, с. 8]. 

Сітуацыя пэўным чынам пагоршылася, калі 
войскі Заходняга фронту пацярпелі паражэнне пад 
Варшавай і пачалі адступаць. У выніку частка чыр-
вонаармейцаў кінулі зброю і разбегліся па вёсках і 
лясах [21]. Толькі ў Гомельскім пав. знайшлі схо-
вішча 58 000 чалавек [22]. Спробы ваенкамаў па-
поўніць шэрагі абаронцаў грамадзянамі паўторна 
абвешчанай БССР не давалі патрэбнага выніку. 
Мабілізаваныя навабранцы часта збягалі яшчэ на 
шляху да пазіцый. Менавіта на заключным этапе 
баявых дзеянняў – у канцы жніўня – пачатку каст-
рычніка 1920 г. рэпрэсіўныя захады супраць дэзер-
ціраў выкарыстоўваліся значна часцей. Друкава-
ныя матэрыялы акцэнтавалі ўвагу чырвонаармей-
цаў на прадухіленне ўцёкаў, каб «не пакідала  

думка, што іх за гэта спасцігне пакаранне» [23]. 
Так, у Віцебскім пав. за апошні тыдзень жніўня 
былі «вылаўлены» 722 дэзерціры, а ў іх сем’ях 
было канфіскавана 17 кароў, 9 коней і 1 свіння. 
Колькасць тых, хто з’явіўся дабрахвотна, была 
ўтрая меншай [24]. 

Ачышчэнне Гомельскага пав. ад дэзерціраў 
адбывалася сіламі вайсковых часцей пры пад-
трымцы валасных рэўкамаў. Аперацыя заняла  
3 тыдні, але дала выдатны вынік, калі ўсе за- 
трыманыя былі накіраваны ў свае часці, павет 
быў зусім ачышчаны ад дэзерцірства [22].  

У верасні Палявая камісія фронту па бараць- 
бе з дэзерцірствам загадала «канфіскаваць маё-
масць у сямей дэзерціраў аж да адабрання зямель-
нага надзелу і жывёлы»; «расстрэльваць на 
месцы тых, хто спрабуе ўцячы з лініі бою, з 
эшалонаў і маршавых рот». Члены сельскіх і 
валасных саветаў, рэвалюцыйных і дамавых ка-
мітэтаў, на тэрыторыі якіх былі злоўлены дэ-
зерціры, падлягалі суду рэўтрыбунала [25]. Ад-
паведна ў прэсе пачасціліся паведамленні аб іх 
расстрэлах [26]. Характэрна, што сярод 4 769 дэ- 
зерціраў, пройдзеных праз віцебскі губкамдэз, 
да ліку «злосных» была аднесена амаль дзеся-
тая частка (434 чалавекі) [27]. 

Кіраўніцтва краіны ўсведамляла такі парадак 
рэчаў, што нават самыя жорсткія законы і рэпрэсіі 
або самая палымяная прапаганда сацыялістычных 
ідэй былі не ў стане забяспечыць свядомы ўдзел 
грамадзян у барацьбе з палякамі. Не апошнюю ро-
лю ў фармаванні маральна-псіхалагічнага наст-
рою абаронцы адыгрывала сацыяльная палітыка 
ўрада. Так, 22 мая пры РВС 16-й арміі быў створа-
ны савецкі аддзел. Заснаванаму пры ім аддзялен-
ню сацыяльнай дапамогі даручалася вырашэнне 
скаргаў насельніцтва, якое пацярпела ад няправіль-
ных рэквізіцый Чырвонай Арміі і дзеянняў мясцо-
вых улад. Пазней яно пашырыла сваю дзейнасць 
на насельніцтва, чыя гаспадарка падверглася 
рабаванню палякаў, ваеннаму разбурэнню, і стала 
займацца забеспячэннем сямей чырвонаармейцаў 
пайкамі і аказаннем ім гаспадарчай дапамогі  
[3, с. 465]. Так, за тыдзень у Лепельскім пав. было 
апрацавана 200 дзес. зямлі, якія належалі  
сем’ям чырвонаармейцаў [28]. 

У адпаведнасці з загадам арміям Заходняга 
фронту ад 5 чэрвеня за № 1127, усе павятовыя 
рэўкамы мусілі стварыць камісіі па аказанні да-
памогі насельніцтву, якое  пацярпела ад нашэс-
ця польскіх войскаў [3, с. 466]. З гэтай нагоды у 
пачатку ліпеня ў Крупках амаль усе чырвона-
армейцы палка бралі ўдзел у суботніку [29]. 

Надалей загадам ад 13 чэрвеня ў мэтах ума-
цавання баявога духу чырвонаармейцаў перад 
усімі рэўкамамі Беларусі ставілася задача раз-
віцця «самай энергічнай дзейнасці» па аказанні 
дапамогі іх сем’ям [3, с. 328]. 

З лютага па ліпень сем’і чырвонаармейцаў 
Гомельскага пав. атрымалі 15 000 плугоў і ін-
шых сельскагаспадарчых прылад працы, а так-
сама 53 млн руб. грашыма [30]. 

Да ліпеня ў Рагачоўскім пав. 35 тыс. сямей 
карысталіся чырвонаармейскім пайком. Акрамя 
таго, ім перадалі 186 коней, 16 кароў,  2 свінні, 
4 369 пуд. насення, 256 плугоў, 14 барон, 15 ве-
ялак, 10 льномятак, 5 сеялак, 15 саломарэзак, 
8 сепаратараў, 1 малацілку, 650 кос, 1 800 мян-
ташак, 387 сярпоў, 1 200 тыс. руб. грашыма [9]. 
Чырвонаармейскія сем’і Быхаўскага пав. атры-
малі 200 пуд. пшаніцы, 245 – проса, 87 – грэчкі, 
251 – аўса, 60 коней,  8 кароў, 382 плугі,  
310 сярпоў, 2 605 кос, 3 200 мянташак [31].  

Гэтая палітыка працягвалася і пасля няўдалага 
летняга наступлення. Так, у Барысаўскім пав. сем’-
ям чырвонаармейцаў былі перададзены 142 каровы, 
23 кані, 47 авечак, 27 свіней, 50 пуд. бульбы,  
4 – пшаніцы, 11 – жыта і шмат іншых прадуктаў 
[32]. За тры няпоўныя месяцы 2 051 сем’ям чыр-
вонаармейцаў Бабруйскага пав. было выдадзена 
грашовая дапамога ў суме 13 млн руб. [33]. 

На думку савецкіх работнікаў Гомельскай 
губ., наяўнасць вялікай колькасці дэзерціраў  у 
многім тлумачылася дрэнным забеспячэннем сем’-
яў чырвонаармейцаў. Менавіта з гэтай нагоды ў 
павеце была арганізавана масавая кампанія з пе-
радачай апошнім жывёлы, збожжа і прылад пра-
цы [22]. Аднак, можна меркаваць, што ў маштабе 
разбуранай БССР такі від дапамогі не мог задаво-
ліць патрэб усіх чырвонаармейскіх сем’яў.  
А перадача ім адабранай у дэзерціраў жывё-
лы, прадуктаў, інвентару і інш. толькі абваст-
рала сацыяльную напружанасць. Тым не 
менш, варта прызнаць, што пагроза адабрання 
Савецкай уладай маёмасці за ўхіленне ваен-
набавязаных або чырвонаармейцаў ад службы 
ўтрымлівала іх ад дэзерцірства. Зразумела, 
што баяздольнасць фронту ад таго толькі 
ўзмацнялася.  

Яшчэ адным сродкам натхніць чырвонаар-
мейца на лепшае выкананне сваіх службовых 
абавязкаў з’яўлялася арганізацыя дапамогі яго 
сем’ям сіламі суседзяў, аднавяскоўцаў і г. д.  
Асаблівая патрэба ў гэтым узнікла ў ліпені – 
жніўні, падчас збору збожжа, які супаў з наступ-
леннем Чырвонай Арміі [34]. З гэтай жа нагоды, 
а таксама ў мэтах дапамогі «пацярпеўшым сяля-
нам ад нашэсця разбойніцка-белагвардзейска-
польскага войска» з 1 жніўня «на час уборкі 
збожжа і засеву палёў» абвяшчалася ўсеагульная 
працоўная павіннасць – 1 дзень на тыдзень [35].  

Згодна з загадам арміям Заходняга фронту 
за № 1465, пры аддзеле рэўкамаў (старшыня            
І. Рэйнгольд) 17 жніўня ў Баранавічах адбылося 
пасяджэнне камісіі па аказанні дапамогі насель-
ніцтву, пацярпеламу ад польскіх войск, контр-

рэвалюцыйных выступленняў, кулацкіх паў-
станняў, пагромаў, а таксама ад  рэквізіцый для 
патрэб Чырвонай Арміі [3, с. 467]. У прыват-
насці, высветлілася, «што большая частка скар-
гаў і заяў ад мясцовага сялянскага насельніц-
тва паступае на незаконныя дзеянні вайсковых 
часцей і асобных чырвонаармейцаў, якія сама-
вольна забіраюць коней у сялян не толькі з по-
ля, але і ад сялян-возчыкаў». Гэтыя шматлікія 
выпадкі выклікалі незадавальненне сялян і пад-
рывалі іх давер як «да мясцовай Савецкай ула-
ды, так і да Чырвонай Арміі...» [3, с. 468]. 

З гэтай нагоды кожны выпадак парушэння 
сялянскіх інтарэсаў падлягаў разгляду сумес-
най камісіі з удзелам работнікаў РВС, членаў 
рэўкамаў і саміх пацярпелых.    

Вядома ж, палітыка ваенных і цывільных 
улад, скіраваная на дапамогу сем’ям чырво-
наармейцаў, умацоўвала маральна-палітыч-
ны настрой абаронцаў сацыялістычнай  
Айчыны і спрыяла скарачэнню колькасці  
дэзерціраў.  

Заключэнне. Уся палітыка камандавання і 
падпарадкаваных яму надзвычайных і партый-
ных органаў Беларусі па рэалізацыі азначаных 
задач ажыццяўлялася як агітацыйна-прапаган-
дысцкімі, так і палітычнымі захадамі. Па сваім 
уздзеянні яны мелі неаднолькавую значнасць, 
але ў сукупнасці давалі істотны вынік. У цэ-
лым, камандзіры і палітработнікі абралі жорст-
кую, але дзейсную лінію ў дачыненні нава- 
бранцаў, дэзерціраў, абавязаных выконваць 
харчовую, працоўную і іншыя павіннасці. Ня- 
гледзячы на стомленасць ад бясконцых вой-
наў, разрухі і нястачы, чырвонаармейцы Заход-
няга фронту ўсведамлялі неабходнасць абаро-
ны Савецкай Расіі ад «буржуазна-памешчыцкай 
Польшчы». Іх паражэнне пад Варшавай было 
выклікана не маладушшам або нежаданнем ва-
яваць, а палітычнымі пралікамі бальшавіцкага 
кіраўніцтва і ваеннага камандавання. 

